DOBAR ODGOJ – LIJEPO PONAŠANJE

Neka je hvala Allahu, dž.š., Gospodaru svih svjetova. Neka su salavat i selam na Poslanika Muhammeda, s.a.v.s., njegovu časnu porodicu, ashabe i sve sljedbenike.

Braćo moja u Dini Islamu! Postoji mnogo važnih stvari u našem životu i u životu naše djece, ali je sigurno najvažnija stvar lijep i dobar odgoj. Ne tako davno, u procesu odgoja učestvovalo je više osoba: roditelj, komšija, škola, imam i učitelj. Jest da su oni znali i za uho povući i šibu uzeti i kaiš iz pantalona izvući, što možda i nisu baš najbolja pomagala kod odgoja, ali dok je škola bila ''odgojno-obrazovna institucija'' i dok su babo, komšija, imam i učitelj imali autoritet, naš odgoj je bio dobar. 
Međutim, kada su državni sistemi zabranili kažnjavanje djece, kada je škola postala tek puka ''javna ustanova'', kada je babo izgubio autoritet u kući, kada je komšija postao onaj - ''pusti ga! šta on zna?'', kada je imam postao onaj - ''slušaj ga šta priča, ali ne radi ono što on radi!'' i kada je učitelj postao onaj - ''ako te slučajno naruži, odmah reci babi!'', naš odgoj je pao na vrlo niske grane. Dodatan negativan impuls tome dala je savremena tehnologija, koja je danas bukvalno svima dostupna, i uz pomoć koje, nas i našu djecu, danas odgajaju razni bloggeri, nadri-daije i you-tuberi.
Ako se ovim tempom nastavi, mi i naša djeca ćemo vrlo brzo biti svjedoci vremena u kome će neki ljudi, poput magaraca, javno spolno općiti, dok će drugi govoriti da su čuli od svojih roditelja da postoji tamo neko ''La ilahe illallah''. Vjerujte mi da to vrijeme nije daleko, jer se njegovi počeci naziru u pornografiji, koja nije ništa drugo do li javni blud, te u činjenici da u velikom dijelu islamskog svijeta neki ljudi ne znaju ni fatihu proučiti, a kamo li šta drugo. Znaju samo da je Allah Bog i da je Muhammed poslanik. To vrijeme se naziva Ahiri-zeman ili zadnje vrijeme prije Smaka svijeta i prije Sudnjeg dana.
Zato, braćo moja, dok još nije kasno, uzmimo svoj odgoj i odgoj svoje djece u svoje ruke! Kako ćemo to učiniti? Tako što ćemo u svoje ruke uzeti Božiju knjigu – Kur'an i poslanikove riječi – Hadis, koji su svima nama dostupni i to na nama razumljivim jezicima, a zatim ih čitati i u praksu provoditi. Sjetimo se da su hazreti Aišu, r.a., upitali o poslanikovom ahlaku (ponašanju), pa je ona rekla: ''Njegov ahlak je bio Kur'an.'' Drugim riječima, Poslanik, s.a.v.s., je bio Kur'an koji hoda.

S tim u vezi, želim da nas podsjetim na tri vrlo bitne karike našeg ahlaka, koje će nama a i našem društvu donijeti dobre rezultate na Dunjaluku, a posebno dobre rezultate će donijeti nama na Ahiretu. Naš Poslanik, s.a.v.s., poručuje: ''Garantujem kuću u dnu Dženneta onome ko ostavi raspravu pa makar bio i u pravu. Garantujem kuću u sredini Dženneta onome ko ostavi laž pa čak i u šali. I garantujem kuću u vrhu Dženneta, onome ko ima lijepo ponašanje.'' (Ebu Davud i Tirmizi – hadis hasen)

Zato, braćo moja, pozivam sebe i vas – ostavimo se bespotrebnih rasprava i čuvajmo se čak i od ''sitnih'' laži! Drugim riječima – čuvajmo svoj jezik, jer je on naše vrlo važno oružje u ovom vremenu velikih rasprava i ''velikih'' laži, ali je i potencijalno oružje samouništenja, koje može skupo da nas košta, ako ne budemo znali njime rukovati.
S tim u vezi sebe i vas podsjećam da su jednom prilikom ashabi upitali Poslanika, s.a.v.s., šta je to što će ljude najviše uvoditi u Džennet, pa je odgovorio: ''Bogobojaznost i lijepo ponašanje.'' Zatim su ga upitali šta je to što će ljude najviše odvesti u vatru, pa je rekao: ''Jezik i spolni organ.'' (Tirmizi i Ibn Hibban – hadis sahih)
Braćo moja! Siguran sam da će nam u čuvanju ovih dviju stvari, kao i u postizanju gore navedenih nagrada, u velikoj mjeri pomoći naš post. Zato molim Dragog Allaha, kao što sam Ga molio i prethodnih 11 dana, i kao što ću Ga moliti i narednih 17 dana, da nam olakša i primi naš ramazanski post, da nam oprosti naše grijehe, da nas sačuva od Džehennema i da nas uvede u lijepi Džennet. Amin.
